      
ԱՄՓՈՓԱԹԵՐԹ
««Առսթոռ» սահմանափակ պատասխանատվությամբ ընկերության Հայաստանի Հանրապետության Արմավիրի մարզի Արմավիր համայնքի Արմավիր քաղաքում «Նորք» թաղամասի կառուցապատման ներդրումային ծրագրին հավանություն տալու, ծրագրի իրականացման նպատակով հողամաս ուղղակի վաճառքի ձևով օտարելուն համաձայնություն տալու մասին» Կառավարության որոշման  նախագծի վերաբերյալ ստացված դիտողությունների և առաջարկությունների
	1.  ՀՀ ֆինանսների նախարարություն
	11.08.2023թ.

	
	N   01/9-1/15935-2023  

	1.
Նախագծով նախատեսվում է հավանություն տալ «Առսթոռ» ՍՊԸ կողմից ներկայացված ՀՀ Արմավիրի մարզի Արմավիր քաղաքում «Նորք» թաղամասի կառուցապատման ներդրումային ծրագրին՝ համաձայն N3 հավելվածի և համաձայնություն տալ ՀՀ Արմավիրի մարզի Արմավիր համայնքի սեփականությունը հանդիսացող, Արմավիր քաղաք, Հ. Բաղրամյան փողոց 39 հասցեում գտնվող 4.645 հա հողամասը (N1 հավելված) շուկայականին մոտարկված կադաստրային արժեքի կրկնակի արժեքով «Առսթոռ» ՍՊԸ-ին ուղղակի վաճառքի ձևով օտարմանը` ներդրումային ծրագրի իրականացման նպատակով:

Հաշվի առնելով ներդրումային ծրագրեր իրականացնելու նկատմամբ այլ ընկերությունների կողմից հնարավոր հետաքրքրությունը, ինչպես նաև պետության սպասվելիք եկամուտների բաց թողնման հնարավոր ռիսկերը՝ առաջարկում ենք պետական միջոցների օգտագործման արդյունավետության հնարավորինս բարձր մակարդակի ապահովման նպատակով նշված հասցեում գտնվող գույքի օտարումն իրականացնել մրցութային կարգով` հնարավորություն ստեղծելով այլ ընկերություններին ևս ներկայացնել նշված հասցեում ներդրումային ծրագրերի այլընտրանքներ։
	Չի ընդունվել:
Ընկերությունը պատրաստ է ձեռք բերել ներդրումային ծրագրով նախատեսված հողատարածքը շուկայականին մոտարկված կադաստրային արժեքով և իրականացնել ներդրումային ծրագիրը՝ ՀՀ կառավարության կողմից հավանության արժանանալու պարագայում: ՀՀ հողային օրենսգրքի 66-րդ հոդվածի 1-ին մասի 5-րդ կետը հնարավորություն է տալիս ՀՀ-ում ներդրումային ծրագիր իրականացնող սուբյեկտներին իրենց ներդրումային ծրագրի համար անհրաժեշտ հողամասը ձեռք բերել ուղղակի վաճառքի միջոցով, ինչը երաշխավորում է հետաքրքրություն ներկայացնող հողամասի ձեռքբերումը հենց ներդրողի կողմից՝ ներդրումային ծրագիրն իրականացնելու պայմանով: 

Միաժամանակ Ընկերությունը շինարարության թույլտվություն ստանալուց  հետո 2 տարվա ընթացքում Արմավիր համայնքի բյուջե որպես նվիրատվություն վճարելու է 28.357.725 (քսանութ միլիոն երեք հարյուր հիսունյոթ հազար յոթ հարյուր քսանհինգ) ՀՀ դրամ, իսկ դրան հաջորդող մեկ տարվա ընթացքում՝ ևս 28.357.725 (քսանութ միլիոն երեք հարյուր հիսունյոթ հազար յոթ հարյուր քսանհինգ) ՀՀ դրամ՝ հիմք ընդունելով Բյուջետային համակարգի մասին ՀՀ օրենքով սահմանված կարգավորումները: Բացի այս,  Ընկերությունը պարտավորվում է շինարարության մեկնարկից հետո չորս տարվա ընթացքում ծրագրի իրականացման համար նախատեսված  հողատարածքում կատարել 320-380 (երեք հարյուր քսանից երեք հարյուր ութսուն) քմ մակերեսով մանկապարտեզի և 60-80 (վաթսունից ութսուն) քմ մակերեսով  գրասենյակի (վարչական շենքի) օրենսդրությամբ սահմանված կարգերին համապատասխան կառուցման և կահավորման աշխատանքներ և արդյունքը սեփականության իրավունքով անհատույց փոխանցել Արմավիր համայնքին:
	 

	2.
Համաձայն գործարար ծրագրի 9.5 «Հիմնական ցուցանիշներ» ենթակետի աղյուսակ 18-ում ներկայացված տվյալների՝ կատարվելիք ներդրումների զուտ ներկա արժեքը կազմում է 3,485,205 հազ. ՀՀ դրամ, ներքին եկամտաբերության տոկոսադրույքը՝ 26%: Այս կապակցությամբ հայտնում ենք, որ, ի տարբերություն գործարար ծրագրի նախորդ տարբերակի, լրամշակված տարբերակում կատարվելիք ներդրումների զուտ ներկա արժեքը և ներքին եկամտաբերության տոկոսադրույքը բարձրացվել է՝ համապատասխանաբար 2,794,602 հազ. ՀՀ դրամից դառնալով 3,485,205 հազ. ՀՀ դրամ և 22%-ից՝ 26%: Հաշվի առնելով այն հանգամանքը, որ ներդրումների աճի պարագայում հստակ պարզաբանված չէ ներքին եկամտաբերության աճը՝ առկա է ռիսկ, որ ներդրումային ծրագիրը կարող է թերի ուսումնասիրված լինել և կատարման ընթացքում խնդիրներ ունենալ: 

Ելնելով վերոգրյալից անհրաժեշտ է ներկայացնել վերոնշյալ ցուցանիշների ստացման հիմքում ընկած հաշվարկները, ինչպես նաև ներդրումների զուտ ներկա արժեքի և ներքին եկամտաբերության տոկոսադրույքի բարձրացման, ծրագրի իրականացման 7-րդ և 8-րդ տարում գնահատված վնասների՝ լրամշակված տարբերակում շահույթի վերածվելու հիմնավորումները։
	Չի ընդունվել:

Ինչպես տեղեկացվել է գործարար ծրագրի նախնական տարբերակի հիմնավորման մեջ՝  ներդրումային ծրագրի 7-րդ և 8-րդ տարիների ընթացքում նախատեսված է եղել ավարտին հասցնել հասարակական հատվածի ստեղծումն ու բարեկարգումը, որի արդյունքում գնահատվել էին ստացվող նախնական վնասներ, սակայն, հաշվի առնելով ծրագրի շրջանակներում նախատեսված փոփոխությունները, հասարակական հատվածի ստեղծումն ու բարեկարգումը ներկայումս նախատեսվում է ծրագրի իրականացման 4-րդ տարում, որի արդյունքում Զուտ շահույթի մարժան ենթարկվել է էական փոփոխությունների (Տարի 4: մասնավորապես 10%-ից նվազելով մինչեվ 5%)։ 
Միևնույն ժամանակ հայտնում ենք, որ կատարվելիք զուտ ներկա արժեքի և ներքին եկամտաբերության տոկոսադրույքի փոփոխությունները (կատարվելիք ներդրումների զուտ ներկա արժեքը ներկայումս կազմում է 3,485,205 հազ. ՀՀ դրամ (նախնական տարբերակ 2,794,602 հազ. ՀՀ դրամ), իսկ ներքին եկամտաբերության տոկոսադրույքը՝ 26% (նախնական տարբերակ 22%) պայմանավորված են մասնավորապես կատարվելիք ներդրումների ծավալի փոփոխությամբ, որի պատճառ է հանդիսացել  շենքերի քանակի, ինչպես նաև հարկայնության փոփոխությունները։ Վերջինս արդյունք է Արմավիրի համայնքապետարանի հետ մանրամասն քննարկումների և համաձայնեցման։
Ծրագրի շրջանակներում նախատեսված ներդրումները և հիմնական ցուցանիշները մանրամասն հաշվարկված են, որոնք, պայմանավորված հետագայում առաջացող կանխատեսելի և անկանխատեսելի ռիսկերի, կարող են ճշգրտվել։ Նախատեսված ռիսկերի կանխարգելման ու նվազեցման նպատակով Ընկերությունը մշակել է միջոցառումների փաթեթ, որը ներկայացված է սույն գործարար ծրագրի Բաժին 3.13-ում (Ռիսկերի կառավարման պլան)։
Ինչպես նախորդիվ տեղեկացվել է, Ընկերությունն իր գործընկերների հետ համագործակցության արդյունքում (Գործընկերները ներկայացված են գործարար ծրագրի Բաժին 2.1-ում (ծրագրի նախաձեռնողը), իսկ ծառայություն մատուցող նախնական համաձայնությունների առնչությամբ տեղեկատվությունը՝ Բաժին 10.1-ում (Իրականացված աշխատանքներ) ամբողջապես պատասխանատու է ծրագրի սահուն և արդյունավետ իրականացման համար։
	

	3.
Նախագծի 5-րդ կետով առաջարկվում է սահմանել, որ մինչև «Նորք» թաղամասի կառուցապատման ներդրումային ծրագրի համար սահմանված վերջնաժամկետը կիրառվելու է ներդրումային ծրագրով կառուցվող բնակարաններ ձեռք բերելու նպատակով վճարված եկամտային հարկի գումարներից վարձու աշխատող հանդիսացող ֆիզիկական անձանց կողմից ստացված հիպոտեկային վարկի սպասարկման համար վճարվող տոկոսների գումարների վերադարձի արտոնությունը՝ համաձայն Հայաստանի Հանրապետության հարկային օրենսգրքի 160-րդ հոդվածի:

Այս առումով, հայտնում ենք, որ եթե վերոնշյալ կարգավորումը սահմանելու նպատակը Ծրագրի շրջանակում կառուցվող բնակարանների մասով եկամտային հարկի վերադարձման համակարգը կիրառելն է (անկախ ՀՀ հարկային օրենսգրքով սահմանված սահմանափակումներից), ապա հայտնում ենք, որ անկախ Ծրագրում վերոնշյալ դրույթը սահմանելու հանգամանքից խնդրո առարկա դեպքում եկամտային հարկի վերադարձման համակարգը կիրառվելու է ՀՀ հարկային օրենսգրքով սահմանված կարգով: Ավելին, կիրառվելու են նաև եկամտային հարկի վերադարձման մասով ՀՀ հարկային օրենսգրքով սահմանված սահմանափակումները:

Հաշվի առնելով վերոգրյալը, առաջարկում ենք վերոնշյալ կետը հանել, հաշվի առնելով այն հանգամանքը, որ կարող է ընկալում ստեղծվել, որ Կառավարությունը Ծրագիրը հաստատելով, ըստ էության, ստանձնում է պարտավորությունը կառուցվող նոր թաղամասի մասով կիրառելու եկամտային հարկի վերադարձի համակարգը, մինչդեռ ներկայումս քննարկվում է համակարգի ընդգրկման շրջանակը էլ ավելի կրճատելու հնարավորությունները:
	Ընդունվել է ի գիտություն: Իրականացվել են համապատասխան փոփոխություններ:
	

	4.
Ծրագրի 6-րդ կետի երկրորդ պարբերության համաձայն՝ Ծրագրի իրականացման համար չափազանց մեծ կարևորություն է ներկայացնում ՀՀ կառավարության 2015 թվականի փետրվարի 19-ի «Հիպոթեքային վարկի սպասարկման համար վճարված տոկոսների գումարների չափով վարձու աշխատողների, անհատ ձեռնարկատերերի և նոտարների կողմից վճարված եկամտային հարկի գումարների վերադարձման կարգը (այսուհետ՝ Կարգ) սահմանելու մասին» թիվ 205-Ն որոշումը:

Այս առումով, հայտնում են, որ վերոնշյալ որոշմամբ և «Եկամտային հարկի մասին» ՀՀ օրենքի 8.2-րդ հոդվածով սահմանված են 2014 թվականի նոյեմբերի 1-ից մինչև 2018 թվականի հունվարի 1-ը ծագած հարաբերությունների մասով եկամտային հարկի վերադարձման հետ կապված կարգավորումները, իսկ դրանից հետո ծագած հարաբերությունների մասով եկամտային հարկի վերադարձման հետ կապված կարգավորումները սահմանված են ՀՀ հարկային օրենսգրքի 160-րդ հոդվածով և ՀՀ կառավարության 2017 թվականի հոկտեմբերի 5-ի թիվ 1321-Ն որոշմամբ:

Հետևաբար՝ առաջարկում ենք Ծրագրի 6-րդ կետի երկրորդ պարբերությունում կատարել համապատասխան փոփոխություն:
	Ընդունվել է:
	

	2.  Քաղաքաշինության կոմիտե

	14.08.2023թ.

	
	N  01/21.1/10379-2023

	ՀՀ քաղաքաշինության կոմիտեն ողջունում է մարզերում նմատատիպ բնակարանաշինական ծրագրերի իրականացումը, սակայն նախագծման թույլտվության տրամադրման գործընթացներում անհրաժեշտ է ղեկավարվել Արմավիր համայնքի ավագանու 2022 թվականի հունիսի 24 թիվ 145-Ա որոշմամբ, որով քննարկվող տարածքում նախատեսված չէ էսքիզային նախագծով ներկայացված հարկայնությամբ շինություններ, այլապես պետք է ըստ ՀՀ կառավարության 2011 թվականի դեկտեմբերի 29-ի 1920-Ն որոշման կատարել տեքստային մասի փոփոխություն:

Հարկ է նշել նաև, որ նախագծման հետագա փուլերում նախագիծն անհրաժեշտ է մշակել հաշվի առնելով «ՀՀՇՆ 30-01-2023 «Քաղաքաշինություն. Քաղաքային և գյուղական բնակավայրերի հատակագծում և կառուցապատում» շինարարական նորմերի 8-րդ աղյուսակում բերված հարաչափերը:
	Ընդունվել է:

Կատարվել է համապատասխան փոփոխություն` համաձայն ՀՀ Քաղաքաշինության կոմիտեից 2023 թվականի հոկտեմբերի 11-ի N01/11.2/13328-2023 գրությամբ ներկայացված ՀՀ Վարչապետի 2009 թվականի դեկտեմբերի 22-ի N1064-Ա որոշմամբ ստեղծված ՀՀ համայնքների քաղաքաշինական ծրագրային փաստաթղթերի մշակման աշխատանքները համակարգող միջգերատեսչական հանձնաժողովի 2023 թվականի հոկտեմբերի 10-ի N2/փ-334 եզրակացությանը` ՀՀ Արմավիրի մարզի Արմավիր համայնքը (Արմավիր քաղաքը) ներառող միկրոռեգիոնալ մակարդակի համակցված տարածական պլանավորման փաստաթղթի փոփոխության վերաբերյալ (Արմավիր համայնքի (Արմավիր քաղաքի) գոտևորման նախագծի մասով)՝ Արմավիր համայնքի ավագանին 2023 թվականի հոկտեմբերի 23-ին կայացրել է «ՀՀ Արմավիրի մարզի Արմավիր համայնքի միկրոռեգիոնալ մակարդակի՝ համակցված տարածական պլանավորման փաստաթղթի նախագծի Արմավիր քաղաքի գործառնական գոտիներում կառուցապատման չափորոշիչների մեջ փոփոխություն կատարելու մասին» N 112-Ա որոշումը:
	 

	3. Կադաստրի կոմիտե
	04.08.2023թ.

	
	N   ՍԹ/10592-2023

	ՀՀ կառավարության որոշման նախագծի փաթեթի (այսուհետ՝ Նախագիծ) վերաբերյալ հայտնում ենք հետևյալը.

1. Նախագծին կից ներկայացված N 2 hավելվածի «Կողմերի պարտավորությունները» բաժնում ներառված է տարաժամկետ վճարման պայման, սակայն ՀՀ օրենսդրությամբ սահմանված չէ համայնքային սեփականություն հանդիսացող չկառուցապատված հողերի տարաժամկետ պայմանով ուղղակի վաճառքի ընթացակարգ:
	  
Ընդունվել է, կատարվել է փոփոխություն:
	

	2. Նախագծին կից ներկայացված N 1 և N 3 հավելվածներում առկա հատակագծերի համաձայն՝ Արմավիր քաղաքի Հ. Բաղրամյան փողոցի 39 հասցեի 4.645 հա մակերեսով հողամասի մեջ ներառված է հարևան հողի մաս: Հաշվի առնելով վերը նշվածը՝ առաջարկում ենք  ճշգրտել հողամասի չափը կամ խմբագրել հատակագիծը:


	Ընդունվել է մասամբ:

Գործարար ծրագրի հատակագծերում հստակ ներկայացված է Արմավիր քաղաքի Հ. Բաղրամյան փողոցի 39 հասցեի 4.645 հա մակերեսով հողամասը և դրա մեջ հարևան հողի մաս ներառված չէ, իսկ գործարար ծրագրի Հավելված 3-ում, 5-ում և 6-ում երևացող կից հողամասը արդեն իսկ գոյություն ունեցող այգու հողատարածքն է, որը հանդիսանում է համայնքային սեփականություն և որևէ առնչություն չունի ներդրումային ծրագրի հետ:
	

	4.  ՀՀ Շրջակա միջավայրի նախարարություն
	03.08.2023թ

	
	№  1/01.7/11450-2023

	««Առսթոռ» սահմանափակ պատասխանատվությամբ ընկերության Հայաստանի Հանրապետության Արմավիրի մարզի Արմավիր համայնքի Արմավիր քաղաքում «Նորք» թաղամասի կառուցապատման ներդրումային ծրագրին հավանություն տալու, ծրագրի իրականացման նպատակով հողամաս ուղղակի վաճառքի ձևով օտարելուն համաձայնություն տալու մասին» Կառավարության որոշման նախագծի փաթեթի վերաբերյալ առարկություններ չկան։
Համաձայն «Շրջակա միջավայրի վրա ազդեցության գնահատման և փորձաքննության մասին» օրենքի 21-րդ հոդվածի՝ ներկայացված ծրագիրը ենթակա է ռազմավարական էկոլոգիական գնահատման։
	 Ընդունվել է ի գիտություն:

	5. ՀՀ կրթության, գիտության, մշակույթի և սպորտի նախարարություն
	02.08.2023թ.

	
	N 27/14.2/19820-2023

	«Նորք» թաղամասի կառուցապատման ներդրումային ծրագրին հավանություն տալու, ծրագրի իրականացման նպատակով հողամաս ուղղակի վաճառքի ձևով օտարելուն համաձայնություն տալու մասին» Հայաստանի Հանրապետության կառավարության որոշման  նախագծի փաթեթի վերաբերյալ հայտնում ենք, որ ՀՀ ԿԳՄՍ նախարարությունն առարկություններ չունի, քանի որ դիտարկվող տարածքում պատմության և մշակույթի հուշարձաններ չկան:
	  Ընդունվել է ի գիտություն:
	 

	6.  ՀՀ էկոնոմիկայի նախարարություն
	04.07.2023թ.

	
	N 01/12656-2023

	ՀՀ էկոնոմիկայի նախարարությունն իր իրավասությունների շրջանակներում առարկություններ չունի։
	   Ընդունվել է ի գիտություն:
	 

	7.  ՀՀ Արդարադատության նախարարություն
	20.09.2023թ.

	
	N 01/27.1/41599-2023

	1. … ՀՀ կառավարության որոշման նախագծի (այսուհետ՝ Նախագիծ) 1-ին կետով անհրաժեշտ է հաստատել 1-ին հավելվածը, հաջորդ կետով՝ 2-րդ հավելվածը:
	Ընդունվել է: Կատարվել են համապատասխան փոփոխություններ:
	 

	2. Նախագծի 4-րդ կետի համաձայն հանձնարարվում է Արմավիրի մարզպետին` սույն որոշման 1-ին կետում նշված հողամասը 2 (երկու) տարվա ընթացքում նպատակային նշանակությամբ չօգտագործվելու դեպքում` սահմանված կարգով ներկայացնել սույն որոշումն ուժը կորցրած ճանաչելու վերաբերյալ ՀՀ կառավարության որոշման նախագիծ:
Հարկ է նշել, որ 1-ին հավելվածի աղյուսակի «Պայմանագրի գինը» բաժնի 4-րդ կետում ծրագրի իրականացումը նախատեսվում է 5-8 տարվա ընթացքում, ուստի կարծում ենք, որ վերոնշյալ «2 (երկու) տարվա» ժամկետն անհրաժեշտ է համապատասխանեցնել ծրագրի կատարման ժամկետի հետ:
	Ընդունվել է ի գիտություն:

Ծրագրի իրականացումը նախատեսված է 5-8 տարվա ընթացքում, սակայն նախագծի 4-րդ կետով ամրագրված դրույթը վերաբերելի է 2 տարիների ընթացքում հողամասը նպատակային չօգտագործելուն: Այս կետը սահմանելու առումով մի շարք քննարկումներ են տեղի ունեցել Արմավիր համայնքապետարանի, Արմավիրի մարզպետարանի, «Ներդրումների աջակցման կենտրոն» հիմնադրամի և Ընկերության միջև: Ընկերությունը միանշանակ համաձայնել է տվյալ պայմանին, որի արդյունքում կողմերի համաձայնությամբ որոշվել է նախագծով սահմանել նման կետ: Տվյալ կետով սահմանված պայմանը և Ծրագրի իրականացման ժամկետը իրար հետ կապ չունեն, քանի որ այդ կետը սահմանվել է Արմավիր համայնքի համար Ծրագրի իրականացման լրացուցիչ երաշխիքներ ստեղծելու նպատակով պատասխանատու կողմերի միջև քննարկումների արդյունքում՝ անկախ Ծրագրով նախատեսված իրականացման ժամկետից:
	

	3. Նախագծի 1-ին հավելվածի վերնագիրն անհրաժեշտ է համապատասխանեցնել նախագծի 3-րդ կետի պահանջներին, մասնավորապես, «կնքվող» բառն անհրաժեշտ է փոխարինել «հողամասի ուղղակի վաճառքի ձևով օտարման» բառերով:

Միաժամանակ, նախագծի 2-րդ հավելվածի վերնագիրն անհրաժեշտ է համապատասխանեցնել նախագծի 1-ին կետի պահանջներին: 
	Ընդունվել է: Կատարվել են համապատասխան փոփոխություններ:
	

	4. 1-ին հավելվածի աղյուսակի պարբերություններն անհրաժեշտ է համարակալել՝ համաձայն «Նորմատիվ իրավական ակտերի մասին» օրենքի 14-րդ հոդվածի 5-րդ մասի պահանջների: Նույն դիտողությունը վերաբերում է նաև 2-րդ հավելվածի ամբողջ տեքստին:
	Ընդունվել է մասամբ:

«Հայաստանի Հանրապետության Արմավիրի մարզի Արմավիր համայնքի Արմավիր քաղաքում «ՆՈՐՔ» թաղամասի կառուցապատման ներդրումային ծրագրի շրջանակներում հողամասի ուղղակի վաճառքի ձևով օտարման գործարքի հիմնական պայմանները» հավելվածում իրականացվել են համապատասխան փոփոխություններ: Մյուս հավելվածը հանդիսանում է Ընկերության ներկայացրած գործարար ծրագիրը, որտեղ սահմանված չեն պարտադիր կատարման նորմեր, ուստի գտնում ենք, որ տվյալ հավելվածը կարող է չհամարակալվել նշված պահանջների համաձայն:

	

	5. 2-րդ հավելվածի 3-րդ գլխի աղյուսակ 7-ի «Ռիսկ 2.»-ում անհրաժեշտ է նշել ՀՀ կառավարության որոշման վավերապայմանները, մասնավորապես, որոշման ընդունման տարին, ամիսը, ամսաթիվը, ակտի համարը: 
Հարկ է նշել նաև, որ նորմատիվ իրավական այլ ակտի հղումներ կատարելիս կարող է նշվել իրավական ակտի կրճատ անվանումը՝ համաձայն «Նորմատիվ իրավական ակտերի մասին» օրենքի 17-րդ հոդվածի 8-րդ մասի պահանջների: Հիշյալ դիտողությունը վերաբերում է 2-րդ հավելվածի ամբողջ տեքստին:
	Ընդունվել է: 
Կատարվել են համապատասխան փոփոխություններ:
	

	6. 2-րդ հավելվածում օտարալեզու հապավումներն ու տերմիներն անհրաժեշտ է նշել նաև հայերեն տառադարձությամբ՝ համաձայն «Նորմատիվ իրավական ակտերի մասին» օրենքի 10-րդ հոդվածի պահանջների, մասնավորապես, «SWOT», «EBITDA» և այլն հապավումները:
	Ընդունվել է: 
Կատարվել են համապատասխան փոփոխություններ:
	

	8.    Վարչապետի աշխատակազմի տարածքային զարգացման և շրջակա միջավայրի հարցերի վարչություն
	20.11.2023թ.

	
	N  02/12.93/39537-2023

	... ՀՀ կառավարության որոշման նախագծի (այսուհետ՝ Նախագիծ) վերաբերյալ առկա են ստորև բերված նկատառումները:

1. Նախագծի 1-ին կետով նախատեսվում է «հավանություն տալ «Առսթոռ» սահմանափակ պատասխանատվությամբ ընկերության կողմից ներկայացված՝ Հայաuտանի Հանրապետության Արմավիրի մարզի Արմավիր համայնքի Արմավիր քաղաքում «Նորք» թաղամասի կառուցապատման ներդրումային ծրագրին՝ համաձայն N1 հավելվածի:»: Հարկ է նշել, որ հավելված 1-ում առկա են մի շարք պարզաբանման ենթակա դրույթներ: Մասնավորապես՝
1) Հավելված 1-ի 3.11 կետի աղյուսակ 5-ում ներկայացված է ծրագրի շրջանակներում նախատեսվող ներդրումների ծավալը, որտեղ հողի ձեռքբերման ծախսերը ներառված են ներդրումային ծրագրի շրջանակներում՝ որպես իրականացվելիք ներդրումային ծրագրի բաղադրիչ: Մինչդեռ, հողի ձեռքբերման արժեքը ներդրումային ծրագրի բաղադրիչ դիտարկելը համարում ենք խնդրահարույց, ուստի, առաջարկում ենք քննարկել այն իրականացվելիք ներդրումային ծրագրի շրջանակներից տարանջատելու հնարավորության հարցը: 

2) Հավելված 1-ի 3.11 կետի աղյուսակ 5-ում  հողի ձեռքբերման վճարումները ներկայացված է փուլային տարբերակով, մինչդեռ հավելված 2-ի 8-րդ կետով՝ որպես գնորդի պարտավորություն, սահմանված է՝ «պայմանագիրը կնքելուց հետո մեկամսյա ժամկետում վաճառողին վճարել հողամասի շուկայականին մոտարկված կադաստրային արժեքը, որը կազմում է 56.715.450 (հիսունվեց միլիոն յոթ հարյուր տասնհինգ հազար չորս հարյուր հիսուն) ՀՀ դրամ.»: Ուստի, գտնում ենք, որ անհրաժեշտ է հստակեցնել վերոնշյալ անհամապատասխանությունները:
3) Հավելված 1-ի 8.2 կետով, որպես պետությունից ակնկալվող աջակցության տարբերակներ, նշված են՝  

«* Ծրագրի իրականացման ամբողջ ընթացքում գործող օրենսդրությամբ սահմանված՝ հարկային և մաքսային արտոնությունների շրջանակներում ներմուծվող հումքի, նյութերի ու սարքավորումների ձեռք բերման համար արտոնությունների տրամադրում:
* Մինչև Ծրագրի իրականացման տարածքն ընկած հատվածներում ճանապարհի ասֆալտապատման և բարեկարգման աշխատանքների իրականացում:

* Իր լիազորությունների շրջանակում աջակցել համապատասխան մատակարար կազմակերպությունների կողմից մինչև Ծրագրի իրականացման տարածք էլեկտրականության անցկացնելուն և ենթակայանի կառուցմանը:»:

Վերոնշյալի վերաբերյալ հարկ ենք համարում նշել, որ ներկայացված Նախագիծը՝ համաձայն հիմնավորման, վերաբերվում է համապատասխան հողամասի ուղղակի վաճառքով տրամադրելուն համաձայնություն տալուն՝ ներկայացված ներդրումային ծրագրի իրականացման պայմանով, այլ ոչ թե ՀՀ կառավարության կողմից հետագայում լրացուցիչ պարտավորություններ ստանձնելուն հավանություն տալուն:  Ուստի, հաշվի առնելով նշվածը, գտնում ենք, որ ներկայացված Նախագիծն իր բնույթով լրացուցիչ վերանայման և հստակեցման կարիք ունի: 

4) Հավելված 1-ում առկա են գնորդի կողմից տարբեր կազմակերպությունների հետ արդեն իսկ կնքված համաձայնագրեր, ուստի առաջարկում ենք քննարկել հավելված 1-ում վերոնշյալ համաձայնագրերի ներառված լինելու նպատակահարմարության հարցը:
	1. Ընդունվել է մասամբ: Իրականացվել են համապատասխան փոփոխություններ:
1) Հողի ձեռքբերման ծախսը համարվում է Ընկերության կողմից իրականացվելիք ներդրումային ծրագրի կապիտալ ծախս և այն ներառվում է ընդհանուր կապիտալ ծախսերում: Ներդրողի կողմից տվյալ ծախսի իրականացումը չի կարող տարանջատվել ներդրումային ծրագրի ընդհանուր կապիտալ ծախսերից, քանի որ առանց հողի ձեռքբերման ծախսի իրականացման հնարավոր չէ առհասարակ իրականացնել ներդրումային ծրագիրը: Միաժամանակ, հարկ է նշել, որ Նախագծի 1-ին կետով հավանության է արժանանում ծրագիրը, իսկ 2-րդ կետով համաձայնություն է տրվում հողամասի ուղղակի վաճառքի ձևով օտարմանը, որից հետո միայն Արմավիր համայնքի և Ընկերության միջև կնքվող պայմանագրի հիման վրա Ընկերությունը վճարում է հողի ձեռքբերման արժեքը: Հետևաբար գտնում ենք, որ հողի ձեռքբերման ծախսը պետք է ներառված լինի ներդրումային ծրագրի շրջանակներում:
2) Ընդունվել է: Կատարվել են համապատասխան փոփոխություններ:

3) Ընդունվել է: Կատարվել են համապատասխան փոփոխություններ:

Տվյալ կետով սահմանված են Հայաստանի Հանրապետությունում գործող որոշ արտոնություններ, որոնցից կարող է օգտվել նաև Ընկերությունը համապատասխան դիմում ներկայացնելու և հաստատվելու պարագայում: Հավելված 1-ում դրանց ներառված լինելը որևէ կերպ չի առաջացնում ՀՀ կառավարության կողմից հետագայում որևէ լրացուցիչ պարտավորությունների ստանձնում, սակայն հաշվի առնելով դիտողությունը և տվյալ արտոնությունները Հավելված 1-ում ներառելու ոչ պարտադիր պայմանը, հետևաբար ներկայացված կետերը հանվել են Հավելված 1-ից:
4) Ընդունվել է ի գիտություն:
	 

	2. Նախագծի 3-րդ կետով նախատեսվում է՝ «հաստատել ներդրումային ծրագրի շրջանակներում հողամասի ուղղակի վաճառքի ձևով օտարման գործարքի հիմնական պայմանները՝ համաձայն N2 հավելվածի։»: Հարկ է նշել, որ հավելվածում պարզաբանված չեն մի շարք հարցեր, այդ թվում՝

1)  Հավելված 2-ի 6-րդ կետով սահմանված է, որ «ներդրողի սեփականության իրավունքը հողամասի նկատմամբ ծագում է հողամասի օտարման պայմանագրից ծագող իրավունքների պետական գրանցման պահից»: Հարկ է նշել, որ Նախագծում հողամասի գրավադրման վերաբերյալ կարգավորումներ առկա չեն, ինչը կարծում ենք լրացուցիչ պարզաբանման կարիք ունի՝ հաշվի առնելով գնորդի կողմից որոշակի պարտավորությունների դիմաց հողամասի ուղղակի վաճառքով ձեռք բերման հանգամանքը:

2) Հավելված 2-ի 5-րդ կետով նախատեսվում է հողատարածքը գնորդին օտարել շուկայականին մոտարկված կադաստրային արժեքով՝   2442  ՀՀ դրամ 1 քմ-ի համար: Մինչդեռ, նույն կետի համաձայն՝ հողամասի շուկայականին մոտարկված կադաստրային արժեքը  կազմում է  56.715.450 ՀՀ դրամ: Առաջարկում ենք շտկել վերոնշյալ անհամապատասխանությունները՝ հաշվի առնելով այն, որ 1քմ-ի համար 2442 ՀՀ դրամով հաշվարկի դեպքում հողամասի արժեքը կազմում է 113,430,900 ՀՀ դրամ: 

3) Հավելված 2-ի 9-րդ կետի «գ» ենթակետով սահմանված է՝ «կառուցապատման ժամկետներն ավելի քան 180 (հարյուր ութսուն) օր ուշացնելու դեպքում վաճառողին իրավունք է վերապահվում լուծելու պայմանագիրը` չկառուցապատված հողատարածքի մասով: Մինչև պայմանագրի լուծման պահը գնորդի կողմից վճարված գումարները չեն վերադարձվում:»: Գտնում ենք, որ սույն դրույթը լրացուցիչ պարզաբանման կարիք ունի՝ հաշվի առնելով այն հանգամանքը, որ գնորդը հողամասը ձեռք է բերում մեկ ամբողջական տեսքով և պարզ չէ, թե ինչպես է վաճառողը պայմանագիրը լուծելու չկառուցապատված հողատարածքի մասով: Ինչպես նաև, սույն դրույթը հակասում է հավելված 2-ի 8-րդ կետի «դ» ենթակետին, որով սահմանված է, որ «Այն դեպքում, եթե ներդրումային ծրագրի վերջնաժամկետ համարվող 8-րդ (ութերորդ) տարվան հաջորդող 1 (մեկ) տարվա ընթացքում ներդրումային ծրագիրը չի կատարվում ամբողջությամբ, ապա վաճառողն իրավունք է ձեռք բերում լուծելու պայմանագիրը, որի արդյունքում կդադարեցվի գնորդի սեփականության իրավունքը, իսկ եթե հողամասի տարածքում գնորդի կողմից կատարված լինեն անբաժանելի բարելավումներ (շենք-շինություններ, կոմունիկացիաներ և այլն), ապա դրանք սեփականության իրավունքով անցնում են վաճառողին, որի դիմաց գնորդը չի ստանում որևէ փոխհատուցում.»: 
	2. Ընդունվել է մասամբ: Իրականացվել են համապատասխան փոփոխություններ:
1) Չի ընդունվել: Հաշվի առնելով այն, որ Ընկերությունը գույքի ձեռքբերման դիմաց վճարում է սահմանված արժեքը և ստանձնում է ներդրումային ծրագիրն իրականացնելու համապատասխան պարտավորություններ: Նախագծով և Հավելված 2-ով հստակ սահմանվում են ներդրումային ծրագրի չիրականացման կամ սահմանված ժամկետներում չիրականացման պատասխանատվության միջոցները: Միաժամանակ, ծրագրի վերաբերյալ քննարկումներում գույքի սեփականատիրոջ կողմից գրավադրման պայման չի առաջարկվել, այլ առաջարկվել են Նախագծով սահմանված պատասխանատվության միջոցներն ու երաշխիքները: Հետևաբար՝ գտնում ենք, որ Նախագծով գույքի գրավադրման պայման սահմանելը նպատակահարմար չէ:
2) Ընդունվել է: Իրականացվել են համապատասխան փոփոխություններ:

3) Ընդունվել է: Իրականացվել է համապատասխան փոփոխություն, մասնավորապես՝ «չկառուցապատված հողատարածքի մասով» բառերը հանվել են:
	

	3. Նախագծի 4-րդ կետով սահմանված է՝ «Հայաստանի Հանրապետության Արմավիրի մարզպետին` սույն որոշման 1-ին կետում նշված հողամասը 2 (երկու) տարվա ընթացքում նպատակային նշանակությամբ չօգտագործվելու դեպքում` սահմանված կարգով ներկայացնել սույն որոշումն ուժը կորցրած ճանաչելու վերաբերյալ Հայաստանի Հանրապետության կառավարության որոշման նախագիծ` նախապես Հայաստանի Հանրապետության Արմավիրի մարզի Արմավիր համայնքի ղեկավարին առաջարկելով լուծել ներդրումային ծրագիր իրականացնող ընկերության հետ կնքված պայմանագիրը:»: Հաշվի առնելով այն հանգամանքը, որ  ծրագիրն իրականացվելու է 8 տարվա ընթացքում՝ առաջարկում ենք քննարկել գնորդի կողմից ստանձնած պարտավորությունների կատարման հաշվետվողականության և վերահսկողական գործառույթների կարգավորումների հստակեցման հարցը՝ ամբողջ ժամանակահատվածի շրջանակներում:  
	3. Ընդունվել է: Իրականացվել են համապատասխան փոփոխություններ:
Հստակեցվել են գնորդի կողմից ստանձնած պարտավորությունների կատարման հաշվետվողականության և վերահսկողական գործառույթները:
	

	4. Առաջարկում ենք վերահսկողության և հաշվետվողականության վերաբերյալ դրույթները պայմանագրից զատ ամրագրել նաև ՀՀ կառավարության որոշման նախագծում:
	4. Ընդունվել է մասամբ:
Համաձայն ստացված դիտողությունների՝ հաշվետվողականության և վերահսկողության վերաբերյալ դրույթները նախատեսվել են Նախագծի Հավելված 2-ով, որը հանդիսանում է Նախագծի անբաժանելի մաս՝ հիմք ընդունելով «Նորմատիվ իրավական ակտերի մասին» օրենքի 13-րդ հոդվածի 9-րդ մասը:
	

	9.    Վարչապետի աշխատակազմի  իրավաբանական վարչություն
	20.11.2023թ.

	
	N  02/12.93/39537-2023

	1. Նախագծի նախաբանում նշված չէ Սահմանադրության կամ օրենքի այն դրույթը, որը Կառավարությանը լիազորում է ընդունել սույն որոշման նախագիծը, ինչը հակասում է Սահմանադրության 6-րդ հոդվածի 2-րդ մասին, ըստ որի՝  Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Միևնույն ժամանակ, «Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր: Ինչ վերաբերում է նախաբանում նշված դրույթին, ապա այն Կառավարությանը լիազորում է համաձայնություն տալ համայնքին սեփականության իրավունքով պատկանող հողամասերն ուղղակի վաճառքի ձևով օտարելուն, սակայն նախագծով առաջարկվող ներդրումային ծրագրին հավանություն տալու իրավասություն չի վերապահում:
	1. Ընդունվել է ի գիտություն:
Հիմք ընդունելով հողային օրենսգրքի 66-րդ հոդվածի 1-ին մասի 5-րդ կետով նախատեսված նորմի տրամաբանությունը՝ կառավարությունը իրավասու է հավանության արժանացնել ներդրումային ծրագրերը հողամաս ուղղակի վաճառքի ձևով օտարելու համար: Միաժամանակ, հարկ է նշել, որ ՀՀ օրենսդրությամբ սահմանված չէ ՀՀ կառավարության կողմից ներդրումային ծրագիր հավանության արժանացնելու մասին այլ նորմ:
	 

	2.Նախագծի հավելվածներում առկա են մի շարք անհամապատասխանություններ (օր.՝ N1 հավելվածի 8.1 բաժնի դրույթները համադրելի չեն N2 հավելվածի 5-րդ կետի և 8-րդ կետի 2-րդ ենթակետի բ և գ պարբերությունների հետ):
	2. Ընդունվել է: Իրականացվել են համապատասխան փոփոխություններ:
	

	10.    Վարչապետի աշխատակազմի  ֆինանսատնտեսագիտական վարչություն
	20.11.2023թ.

	
	N  02/12.93/39537-2023

	1. Նախագծին կից ներկայացված Հիմնավորման «Ակնկալվող արդյունքը» բաժնում նշվում է, որ Նախագծի ընդունումը կնպաստի իրականացնել 31,133,360.110 ՀՀ դրամի ներդրումային ծրագրեր: Միևնույն ժամանակ Հայաuտանի Հանրապետության Արմավիրի մարզի Արմավիր համայնքի Արմավիր քաղաքում «Նորք» թաղամասի կառուցապատման ներդրումային ծրագրի (այսուհետ՝ Ծրագիր) «3.11 Ծրագրի շրջանակներում նախատեսվող ներդրումների ծավալը» բաժնում ներկայացված Աղյուսակի 5-ի համաձայն նախատեսվող ներդրումների ծավալը կազմում է 31.893.411.168 ՀՀ դրամ, ընդ որում Հավելված N 2-ի «Կողմերի պարտավորություններ» բաժնի 2-րդ կետի ե. ենթակետում նույնպես ներդրումների ծավալը ներկայացված է 31.893.411.168 ՀՀ դրամ: Առաջարկում ենք պարզաբանել՝ որքան ներդրումներ է ենթադրում Ծրագրի իրականացումը:
	1. Ընդունվել է: Իրականացվել են համապատասխան փոփոխություններ:
Ծրագրի իրականացումը ենթադրում է 31.893.411.168 ՀՀ դրամի ներդրումներ:
	

	2. Նախագծով հաստատվող Հավելված N 2-ի «5.Պայմանագրի գինը» բաժնում նշվում է. «Հողատարածքը գնորդին կօտարվի շուկայականին մոտարկված  կադաստրային արժեքով՝  2442 ՀՀ դրամ 1 քմ-ի համար: Հողամասի շուկայականին մոտարկված կադաստրային արժեքը կազմում է 56.715.450 ՀՀ դրամ»: Հարկ է նկատել, որ Նախագծի 2-րդ կետով առաջարկվում է համաձայնություն տալ 4.645 հա հողամասը շուկայականին մոտարկված կադաստրային արժեքով «Առսթոռ» սահմանափակ պատասխանատվությամբ ընկերությանը ուղղակի վաճառքի ձևով օտարելուն: Հետևաբար հողամասի շուկայականին մոտարկված կադաստրային արժեքը պետք է կազմի 113.430.900 ՀՀ դրամ: Բացի այդ Հիմնավորման «Առկա խնդրի առաջարկվող լուծումը» բաժնում նշվում է, որ բնակելի թաղամասի կառուցման և ներդրումային ծրագրի իրականացման նպատակով անհրաժեշտ է հողամասն ուղղակի վաճառքի ձևով` շուկայականին մոտարկված  կադաստրային արժեքի կրկնակի արժեքով օտարել «Առսթոռ» սահմանափակ պատասխանատվությամբ ընկերությանը: Նման ձևակերպում նաև ներկայացված է Ծրագրի «8.1 Պետության ակնկալվող օգուտները» բաժնում: Առաջարկում ենք լրամշակել և վերացնել հակասություններն ու անհամապատասխանությունները:
	2. Ընդունվել է: Իրականացվել են համապատասխան փոփոխություններ:
	

	3. Ծրագրի «8.1 Պետության ակնկալվող օգուտները» բաժնում նշվում է, որ Ծրագրով նախատեսված համայնքապատկան հողամասը, ըստ նախնական ստացված համաձայնության, Ընկերությունը նախատեսում է ձեռք բերել շուկայականին մոտարկված կադաստրային արժեքի կրկնակի գնով, իսկ վճարման տարբերակ է առաջարկվել՝ 

•
շուկայականին մոտարկված կադաստրային արժեքի վճարումն իրականացնել գործարքի ժամանակ, 

•
0.5 շուկայականին մոտարկված կադաստրային արժեքի վճարումն իրականացնել շինարարության մեկնարկից 1-2 տարվա ընթացքում, 

•
0.5 շուկայականին մոտարկված կադաստրային արժեքի վճարումն իրականացնել շինարարության մեկնարկից 2-3 տարվա ընթացքում:

Անհրաժեշտ է սույն բաժինը լրամշակել վերոնշյալ դիտարկման տրամաբանությամբ, միևնույն ժամանակ պետք է նշել, որ համաձայն Ծրագրի նախատեսվում է փուլային վճարում իրականացնել, մինչդեռ Հավելված N 2-ի «Կողմերի պարտավորություններ» բաժնի 2-րդ կետի բ. և գ. ենթակետերով վերջինս ներկայացվում է իբրև հանրօգուտ նպատակով կատարվող նվիրատվություն: Առաջարկում ենք ներկայացնել պարզաբանում անհամապատասխանության վերաբերյալ և հստակեցնել վճարման եղանակը:
	 3. Ընդունվել է: Իրականացվել են համապատասխան փոփոխություններ, անհամապատասխանությունները  վերացվել են:
Հողամասը նախատեսվում է ձեռք բերել ուղղակի վաճառքի եղանակով շուկայականին մոտարկված կադաստրային արժեքով:


	

	4.
Ծրագրի «8.2 Պետությունից ակնկալվող աջակցությունը» բաժնում ներկայացված է ուղղությունները (Ծրագրի իրականացման ամբողջ ընթացքում  գործող օրենսդրությամբ սահմանված հարկային և մաքսային արտոնությունների շրջանակներում արտոնությունների տրամադրում, Մինչև Ծրագրի իրականացման տարածքն ընկած հատվածներում ճանապարհի ասֆալտապատման և բարեկարգման աշխատանքների իրականացում, Իր լիազորությունների շրջանակում աջակցել համապատասխան մատակարար կազմակերպությունների կողմից մինչև Ծրագրի իրականացման տարածք էլեկտրականության անցկացնելուն և ենթակայանի կառուցմանը, Պետական գերատեսչությունների լիազորությունների շրջանակներում նաև աջակցություն ցուցաբերել Ծրագրի իրականացման բոլոր փուլերում անհրաժեշտ և պարտադիր     բոլոր թույլտվությունների ստացման     գործընթացին՝ օրենքով սահմանված      հիմքերի առկայության      դեպքում և      օրենքով սահմանված ընթացակարգով: Համապատասխան թույլտվությունների ուշացման պարագայում նույն ժամանակահատվածով կերկարաձգվեն նաև Ծրագրի իրականացման ժամկետները), որի շրջանակներում Ընկերությունը ակնկալում է աջակցություն: Առաջարկում ենք հետագա խնդիրներից խուսափելու նպատակով համապատասխան շահագրգիռ գերատեսչությունների հետ քննարկել վերջիններիս իրականացման հնարավորությունը և նպատակահարմարությունը, և Ծրագրում ներառել միայն այն ուղղությունները, որոնց շրջանակում հնարավոր է ապահովել աջակցությունը:
	4.  Ընդունվել է մասամբ:

Տվյալ կետով սահմանված են Հայաստանի Հանրապետությունում գործող որոշ արտոնություններ, որոնցից կարող է օգտվել նաև Ընկերությունը համապատասխան դիմում ներկայացնելու և հաստատվելու պարագայում: Հավելված 1-ում դրանց ներառված լինելը որևէ կերպ չի առաջացնում ՀՀ կառավարության կողմից հետագայում որևէ լրացուցիչ պարտավորությունների ստանձնում, սակայն հաշվի առնելով դիտողությունը և տվյալ արտոնությունները Հավելված 1-ում ներառելու ոչ պարտադիր պայմանը, հետևաբար տվյալ հարցը քննարկվել է, և իրականացվել է համապատասխան խմբագրում:

	

	5. Ծրագրի «Ամփոփում» բաժնում նշվում է, որ նախատեսվում է 10 բնակելի շենքեր (միջինում 10 հարկայնությամբ)՝ մինչև 1,620 բնակարաններով, որոնցից ամենափոքր բնակարանի մակերեսը՝ 52 քմ, իսկ ամենամեծինը՝ 90 քմ: Արդյունքում, ամենափոքր բնակարանի շուկայական մոտարկված արժեքը կազմելու է 14,000,000 ՀՀ դրամ, իսկ ամենամեծ բնակարանի շուկայական արժեքը կազմելու է 25,000,000 ՀՀ դրամ: Նկատենք, որ 1 քմ արժեքը տատանվելու է 269,230-277,778 ՀՀ դրամի տիրույթում: Միևնույն ժամանակ համաձայն Ծրագրի «4.4 Շուկայական միջին գներ» բաժնում ներկայացված վիճակագրության Ծրագրի իրականացման քաղաք հանդիսացող Արմավիրում 2022թ գրանցվել է 135,000 ՀՀ դրամ 1քմ դիմաց արժեքը: Առաջարկում ենք պարզաբանել և ներկայացնել արժեքի ձևավորման հաշվարկ-հիմնավորում:
	5. Չի ընդունվել:
Հարկ է նկատել, որ դեռևս ԽՍՀՄ տարիներից ի վեր Արմավիրի մարզի Արմավիր համայնքում մինչ օրս չի իրականացվել որևէ նորակառույց բնակելի շենքի կառուցապատում: Ազգային վիճակագրական կոմիտեի տվյալներով Արմավիրում գրանցված արժեքները չեն կարող համեմատելի լինել նորակառույց շենքի բնակարանների արժեքներին, իսկ Արմավիր համայնքի համար նորակառույց շենքերի համեմատական տվյալներ առհասարակ առկա չեն: Տվյալ արժեքները սահմանվել են Ընկերության կողմից ՀՀ մարզերում նորակառույց բազմաբնակարան շենքերի շուկայական արժեքներին համապատասխան, և Ընկերության նախնական սահմանած արժեքներով հնարավոր վաճառքների ռիսկերը կրում է միայն Ընկերությունը: Ընկերությունը ուսումնասիրություններ ու համեմատականներ է իրականացրել այնպիսի համայնքներում կառուցվող նորակառույց շենքերի 1քմ դիմաց արժեքների հետ, ինչպիսիք են Աբովյան, Նաիրի, Վաղարշապատ, Աշտարակ և այլ համայնքները, որոնց համեմատ Ընկերության նախատեսած արժեքները անհամեմատ ավելի ցածր են:

Միաժամանակ, ծրագրով նախատեսված թաղամասից բնակարան ձեռք բերելու համար արդեն իսկ նկատվում է որոշակի պահանջարկ: Ծրագրով կառուցվելիք շենքերից բնակարանների ձեռքբերման խթան է հանդիսանում նաև այն հանգամանքը, որ 2025 թվականի հունվարի 1-ից հետո Երևան քաղաքում ստացված հիփոթեքային վարկերի մասով եկամտահարկի ետվերադարձ չի իրականացվելու, իսկ ՀՀ մարզերում նշված արտոնությունը շարունակելու է գործել, ինչն Ընկերությունը համարում է վաճառքի իրականացման և պահանջարկի ձևավորման համար լրացուցիչ խթան:
	

	6. Նախագծում բացակայում են վերահսկողության մեխանիզմները և հասկանալի չէ, թե որ մարմնի կողմից և ինչպես է իրականացվելու վերջինս: Առաջարկում ենք Ծրագրի սահուն իրականացման համար սահմանել գործընթացի նկատմամբ պատշաճ վերահսկողություն մեխանիզմներ:

Ամփոփելով վերոշարադրյալը՝ կարծում ենք, որ Նախագիծը լրացուցիչ քննարկման և հստակեցման անհրաժեշտություն ունի:
	6. Ընդունվել է: Իրականացվել են համապատասխան փոփոխություններ:

Հստակեցվել են գնորդի կողմից ստանձնած պարտավորությունների կատարման հաշվետվողականության և վերահսկողական գործառույթները: Վերջիններիս վերաբերյալ դրույթները նախատեսվել են Նախագծի Հավելված 2-ով, որը հանդիսանում է Նախագծի անբաժանելի մաս՝ հիմք ընդունելով «Նորմատիվ իրավական ակտերի մասին» օրենքի 13-րդ հոդվածի 9-րդ մասը:
	


